
ABSTRAK 

Sistem pendidikan kini yang terlalu berorientasikan peperiksaan sehingga 

mengabaikan proses pembelajaran murid telah mengakibatkan keseronokan murid 

yang sepatutnya diperoleh melalui pembelajaran semakin mengurang seterusnya 

menghilangkan dorongan dan motivasi untuk belajar. Senario ini amat 

membimbangkan semua pihak. Oleh itu, kajian ini dijalankan untuk meninjau tahap 

dan hubungan minat terhadap mata pelajaran Matematik dan motivasi untuk belajar 

Matematik murid di daerah Kluang, Johor. Sampel kajian  yang terdiri daripada 188 

orang murid Tahun 5 orang murid yang dipilih secara bertujuan dari tiga buah sekolah 

bandar dan tiga buah sekolah luar bandar. Nilai kebolehpercayaan Alpha Cronbach 

bagi instrumen minat Matematik dalan kajian ini ialah 0.93 manakala nilai 

kebolehpercayaan Alpha Cronbach bagi instrumen motivasi Matematik dalam kajian 

ini ialah 0.94. Data terkumpul dianalisis melalui analisis statistik deskriptif dan juga 

analisis statistik inferensi dengan menggunakan Statistical Packages for Social 

Sciences Version 20 (SPSS). Keputusan kajian menunjukkan tahap minat murid 

terhadap mata pelajaran Matematik adalah berada pada tahap yang tinggi (M=3.82, 

N=188). Dapatan kajian menunjukkan motivasi murid untuk belajar Matematik adalah 

pada tahap tinggi (M=3.69, N=188) di mana motivasi intrinsik (M=3.72, N=188) dan 

motivasi ekstrinsik (M=3.66, N=188). Tiada perbezaan yang signifikan tahap motivasi 

antara murid lelaki dan perempuan. Analisis korelasi Spearman menunjukkan bahawa 

terdapat hubungan positif yang kuat dan signifikan antara minat terhadap mata 

pelajaran Matematik dan motivasi murid untuk belajar Matematik (r=0.814, p=0.00). 

Oleh itu, dapat dirumuskan bahawa jika minat murid terhadap mata pelajaran 

Matematik adalah tinggi, maka motivasi untuk belajar Matematik juga akan berada 

dalam keadaan yang tinggi. Kajian ini turut memberi implikasi kepada pelbagai pihak 

terutamanya kepada murid, guru, pihak sekolah, pihak Kementerian Pendidikan 

Malaysia serta pihak penyelidik akan datang untuk mengetahui tahap minat dan 

motivasi untuk belajar Matematik di sekolah yang terkini. 

ABSTRACT 

The current education system which is too examination -oriented to neglect the 

learning process of students has resulted in the enjoyment of students that should be 

gained through learning is reduced and in turn eliminates the motivation and 

motivation to learn. This scenario is of great concern to all parties. Therefore, this 

study was conducted to examine the level and relationship of interest in the subject of 

Mathematics and motivation to learn Mathematics of students in the district of Kluang, 

Johor. The study sample consisted of 188 Year 5 students selected from three urban 

schools and three rural schools using purposive sampling. The Cronbach's Alpha 

reliability value for the Mathematics interest instrument in this study was 0.93 while 

the Cronbach's Alpha reliability value for the Mathematics motivation instrument in 

this study was 0.94. The collected data were analyzed through descriptive statistical 

analysis and also inferential statistical analysis using Statistical Packages for Social 

Sciences Version 20 (SPSS). The results of the study showed that the level of students' 

interest in the subject of Mathematics was at a high level (M= 3.82, N= 188). Findings 

of the study showed that students' motivation to learn Mathematics was at a high level 

(M= 3.69, N= 188) where intrinsic motivation (M= 3.72, N= 188) and extrinsic 

motivation (M= 3.66, N = 188). There was no significant difference in the level of 

motivation between male and female students. Spearman’s correlation analysis 

showed that there was a strong and significant positive relationship between interest 

in the subject of Mathematics and students ’motivation to learn Mathematics (r= 0.814, 

p= 0.00). Therefore, it can be concluded that if students' interest in the subject of 

Mathematics is high, then the motivation to learn Mathematics will also be in a high 

state. This study also has implications for various parties, especially to students, 

teachers, schools, the Ministry of Education Malaysia and future researchers to find 

out the level of interest and motivation to learn Mathematics in the latest schools.   

BAB 1  

 

 

PENDAHULUAN 

1.1 Pengenalan 

Sistem pendidikan di Malaysia berkembang seiring dengan ledakan globalisasi 

pada masa kini. Saban tahun, isu kemerosotan pencapaian akedemik murid 

terutamanya murid sekolah rendah masih menjadi permasalahan dalam pendidikan 

Malaysia. Senario ini amat membimbangkan semua pihak. Pendidikan yang terlalu 

berorientasikan peperiksaan sehingga mengabaikan proses pembelajaran murid telah 

mengakibatkan keseronokan murid yang sepatutnya diperoleh melalui pembelajaran 

semakin mengurang seterusnya menghilangkan dorongan dan motivasi untuk belajar. 

Dalam hal ini, Kementerian Pendidikan Malaysia (KPM) telah 

memperkenalkan pelbagai program bagi meningkatkan mutu dan pencapaian 

akademik pelajar dari peringkat prasekolah sehingga universiti. Salah satu usaha KPM 

ialah pemansuhan Ujian Pencapaian Sekolah Rendah (UPSR) sepenuhnya dan 

pembatalan Pentaksiran Tingkatan Tiga (PT3). Inisiatif ini bukan bermaksud tumpuan 

terhadap akademik pelajar diabaikan sebaliknya murid diberi peluang untuk 

mengecapi serta membesar sesuai dengan fasa psikologi dan fisiologi murid. Bagi 

memenuhi psikologi dan fisiologi murid dalam pembeljaran, minat dan motivasi perlu 

dipupuk dan ditingkatkan. 

Minat dan usaha merupakan aspek yang dikatakan telah mempengaruhi 

kejayaan pembelajaran seseorang (Woolfolk, 1998). Seseorang murid tidak akan 

tertarik dan terdorong untuk belajar jika mata pelajaran yang dipelajari tidak selaras 

dengan minat murid. Dalam hal ini, masalah kekurangan minat dan motivasi untuk 

belajar masih menjadi agenda utama pendidikan yang belum berkesudahan sehingga 

ke hari ini. Pencapaian akademik dalam kalangan pelajar sekolah rendah di negara ini 

masih berada pada tahap yang rendah sama ada dari segi kualiti mahupun kuantiti 

sekiranya dibandingkan dengan negara lain yang berkembang maju. Murid yang 

mempunyai minat yang lebih positif terhadap subjek tertentu mempunyai pencapaian  

yang  lebih  tinggi  berbanding  dengan  murid  yang  mempunyai  minat  yang  negative 

(Wan Hanim, 2017). Dengan kata lain, minat memainkan peranan penting dalam 

mempengaruhi pencapian murid.  

Selain minat, motivasi untuk belajar dalam kalangan murid memainkan 

peranan yang penting dalam pencapaian murid. Punca motivasi adalah secara intrinsik 

dan ekstrinsik. Motivasi intrinsik merujuk kepada dorongan dan minat yang terdapat 

pada diri seseorang untuk melakukan seuatu secara sukarela tanpa disuruh atau 

mengambil kira ganjaran. Menurut Ryan dan Deci (2000), motivasi ekstrinsik adalah 

rangsangan atau dorongan untuk mendapatkan sesuatu ganjaran yang jelas seperti 

pujian, penghargaan, markah dan sebagainya. Perbezaan antara kedua-dua jenis 

motivasi ialah individu itu bertingkah laku, iaitu sama ada loci penyebab untuk 

bertindak adalah dalaman atau luaran (Woolfolk, 2006). Robbins dan Judge (2007) 

mentakrifkan motivasi sebagai proses yang menerangkan niat, arah dan ketekunan 

berusaha untuk mencapai sesuatu matlamat. Menurut Pitsia et al. (2017), analisis data 

daripada dapatan penilaian antarabangsa TIMSS dan PISA telah menunjukkan 

motivasi merupakan salah satu faktor utama yang menyumbang kepada tahap 

pencapaian Matematik murid kerana motivasi adalah salah satu faktor bukan kognitif 

yang mempengaruhi pencapaian akademik murid (Wan Naliza & Siti Mistima (2020). 

Sesungguhnya, Matematik merupakan salah satu mata pelajaran yang sangat 

penting dalam sistem pendidikan kebangsaan kerana Matematik merupakan bidang 

ilmu yang melatih minda seseorang agar membentuk individu yang berfikrah 

matematik dengan memahami konsep Matematik dan menyelesaikan masalah serta 

membuat keputusan. Oleh itu, Matematik dijadikan salah satu mata pelajaran teras 

bagi semua peringkat persekolahan. Namun, pencapaian mata pelajaran Matematik 

dalam kalangan murid di negara ini masih berada pada tahap yang rendah sama ada 

dari segi kualiti mahupun kuantiti. Amat Ujali & Affero (2017) menyatakan bahawa 

kemerosotan atau kegagalan pelajar berlaku disebabkan oleh sikap murid yang tidak 

minat terhadap Matematik dan kurang bermotivasi untuk belajar Matematik. 

Murid tidak jelas dengan kepentingan matematik dalam kehidupan seharian. 

Impaknya, minat murid terhadap Matematik semakin terjejas. Apabila minat terhadap 

Matematik semakin mengurang, semangat dan motivasi untuk belajar juga semakin 

menurun. Tanpa memberi kesungguhan dalam pembelajaran Matematik, murid tidak 

dapat memahami konsep Matematik secara mendalam sehingga menjejaskan 

pembelajaran Matematik mereka. Perkara ini harus dititikberatkan. Kajian tentang 

permasalahan minat dan motivasi murid untuk belajar Matematik harus dijalankan 

agar langkah penyelesaian dapat diambil. 

1.2 Latar Belakang Kajian 

Kemerosotan pencapaian murid dalam mata pelajaran Matematik merupakan 

salah satu permasalahan dalam pendidikan Malaysia yang sering dibincangkan dari 

semasa ke semasa. Berdasarkan analisis prestasi Matematik UPSR 2019, peratus 

murid yang lulus dalam Matematik masih kurang iaitu berada pada tempat kedua dari 

belakang dalam kedudukan peratus kelulusan antara mata pelajaran. Hal ini 

menunjukkan bahawa masih terdapat ramai murid yang gagal belum menguasai 

kemahiran asas dalam Matematik berbanding dengan mata pelajaran lain. Keadaan ini 

amat merisaukan semua pihak kerana murid yang merupakan bakal peneraju negara. 

Minat murid terhadap Matematik merupakan salah satu faktor yang 

menyebabkan kemerosotan pencapaian Matematik (Abu & Eu, 2017). Di Malaysia, 

Matematik merupakan mata pelajaran yang kurang popular dan dianggap sukar antara 

mata pelajaran (Safura & Norziah, 2014). Masih terdapat ramai lagi murid yang tidak 

suka akan mata pelajaran Matematik walaupun subjek ini merupakan subjek wajib 

dipelajari di pelbagai bidang pendidikan. Kebanyakan konsep Matematik yang bersifat 

abstrak dan penuh dengan angka rumus dan formula menyebabkan murid berasa bosan 

dan takut terhadap Matematik (Mohd Suhaimi et al., 2017).  

Disebabkan bertanggapan Matematik sebagai mata pelajaran paling sukar, 

murid hilang minat terhadap Matematik. Sesetengah murid berasa takut dan 

menghindari Matematik. Kajian oleh Baharudin et al. (2002), perspektif negatif murid 

yang mengatakan Matematik merupakan satu subjek yang susah menjadi punca 

masalah kekurangan minat terhadap Matematik dalam kalangan murid. Menurut D’ 

Augustine (2003), disebabkan kemunculan pandangan negatif terhadap Matematik, 

sesetengah murid mengalami tekanan terhadap Matematik. Apabila munculnya 

tanggapan negatif ini, murid tidak berasa seronok dan tidak berminat untuk menghadiri 

kelas Matematik seterusnya terjadinya kes murid ponteng kelas Matematik. Hal ini 

telah disokong oleh Nik Aziz (1992) yang berpendapat bahawa pandangan negatif ini 

akan menyebabkan pelajar berasa benci, takut dan gagal dalam Matematik seterusnya 

mengakibatkan matlamat pendidikan Matematik gagal. Murid yang mempunyai 

kebimbangan terhadap Matematik harus mendapat galakan dan dorongan daripada 

faktor sekeliling supaya bermotivasi untuk meningkatkan prestasi pelajar 

(Nurmaizatul Hazirah, 2017). Dapatan kajian oleh Effandi dan Norazah (2008) 

menunjukkan bahawa murid yang mempunyai kebimbangan Matematik yang tinggi 

bermotivasi rendah dan sebaliknya murid yang mempunyai kebimbangan matematik 

yang rendah bermotivasi tinggi untuk belajar.  

Pencapaian mata pelajaran Matematik dalam kalangan murid di negara ini 

masih berada pada tahap yang rendah sama ada dari segi kualiti mahupun kuantiti. 

Azizi dan Shahrin (2007) menyatakan bahawa kemerosotan atau kegagalan pelajar 

berlaku disebabkan oleh sikap murid yang tidak minat terhadap Matematik dan berasa 

takut terhadap Matematik. Amat Ujali & Affero Ismail (2016) mengukuhkan lagi 

pendapat ini bahawa terdapat banyak faktor yang mengakibatkan kemerosotan 

pencapaian Matematik murid sekolah rendah. Salah satu punca yang menyebabkan 

berlakunya kemerosotan dalam pencapaian Matematik ialah minat murid yang rendah 

terhadap Matematik. Dalam hal ini, dapatan kajian oleh Noor Erma, A., & Kwan Eu, 

L. (2014) menunjukkan minat terhadap pembelajaran matematik mempunyai 

hubungan yang signifikan dengan pencapaian murid. Menurut Nur Maizatul, et al. 

(2017), murid yang belajar dengan penuh minat sering berasa seronok dan mendapat 

dorongan untuk memberi lebih kesungguhan demi mencapai matlamat, iaitu untuk 

memperolehi gred A.  

Sesungguhnya, pembelajaran bermula apabila individu berasa minat kemudian 

bertindak terhadap rangsangan yang disampaikan (Mohamad Saleh, 1999). 

Berdasarkan analisis deskriptif kajian oleh Suzila, Z. (2012), murid menunjukkan 

minat tertinggi terhadap Matematik disebabkan keseronokan belajar Matematik. 

Keseronokan dapat menimbulkan rasa minat dalam sesuatu pembelajaran. Sebaik 

sahaja muncul rasa seronok dalam pembelajaran Matematik, minat murid dalam 

Matematik dapat ditingkatkan. Dengan adanya minat, murid akan memberi 

kesungguhan dan berusaha untuk mendapatkan pencapaian yang cemerlang dalam 

Metamatik. Hal ini selaras dengan Quek (2006) yang menyatakan bahawa minat 

memberi pengaruh positif terhadap sesuatu pembelajaran. Sebaliknya, jika murid 

kurang berminat dalam Matematik, mereka tidak akan belajar dengan bersungguh-

sungguh dan bersikap sambil lewa ketika mempelajari Matematik. Secara tidak 

langsung, mereka tidak dapat menguasai konsep Matematik dan menjejaskan 

akademik Matematik. 

Selain keseronokan, pemahaman terhadap sesuatu konsep juga akan 

mempengaruhi minat murid untuk belajar Matematik. Kajian oleh Nor Najwa A. & 

Fariza, K. (2019) menunjukkan minat murid ditingkatkan dengan penggunaan bahan 

bantu mengajar yang membantu murid memahmi konsep Matematik. Terdapat banyak 

konsep Matematik yang terlalu abstrak bagi murid sekolah rendah seperti pecahan dan 

peratus menyebabkan ramai murid tidak dapat menguasai kemahairan asas dalam 

Matematik. Apabila murid tidak memahami sesuatu konsep Matematik, mereka akan 

hilang minat untuk mempelajari Matematik. Mereka akan berasa bosan dan enggan 

untuk mempelajari Matematik kerana mereka tidak faham apa yang sedang dipelajari. 

Impaknya, pencapaian Matematik mereka semakin merosot. Oleh itu, minat terhadap 

Matematik harus dipupuk dalam diri murid supaya dapat mempermudahkan 

pemahaman konsep Matematik yang dipelajari. Sebaik sahaja munculnya minat dalam 

diri murid, mereka lebih mudah menerima input dari aktiviti pengajaran dan 

pembelajaran. Hal ini selaras dengan pendapat Ngah (2003) yang menyatakan bahawa 

minat dapat mempengaruhi keberkesanan pembelajaran seterusnya mendorong murid 

untuk berusaha demi mendapat keputusan yang cemerlang. 

Pengkaji telah mengajar Matematik di sekolah rendah selama 5 tahun. Pengkaji 

mendapati pencapaian murid dalam Matematik semakin merosot tahun demi tahun 

disebabkan penguasaan konsep dan kemahiran Matematik yang lemah. Motivasi 

sentiasa berkait rapat dengan minat. Dalam perbincangan Komuniti Pembelajaran 

Profesional (PLC) bersama guru Matematik lain, pengkaji juga mendapati kebanyakan 

guru Matematik menghadapi keadaan yang hampir sama iaitu minat dan motivasi 

murid untuk mempelajari Matematik semakin menurun.  

Berdasarkan pemerhatian pengkaji, terdapat murid yang tidak dapat 

menumpukan perhatian ketika guru mengajar. Ada yang asyik bersembang, termenung 

atau asyik ke tandas. Murid-murid ini tidak suka Matematik dan mempunyai tahap 

penguasaan Matematik yang rendah. Apabila diminta untuk menjawab soalan guru, 

mereka sentiasa tidak dapat menjawab kerana tidak berminat dan tidak faham. Mereka 

juga tiada naluri ingin tahu atau bermotivasi untuk belajar sehingga faham. Murid 

menunjukkan air muka yang berminat untuk belajar dan ekspresi gembira ketika 

belajar Matematik. Kebanyakan murid kurang berminat dan bermotivasi dalam 

pembelajaran Matematik itu adalah murid yang berpencapaian rendah dalam 

Matematik. Mereka tidak mengambil berat langsung pencapaian Matematik mereka. 

Analisis pemerhatian di atas menunjukkan tahap minat dan motivasi belajar dalam 

pembelajaran matematik sangat rendah. Motivasi untuk belajar semakin mengurang 

sehingga hilang minat untuk belajar Matematik. Impaknya, pencapaian murid semakin 

merosot apabila murid tidak dapat menguasai kemahiran asas Matatematik. Murid 

akan menghadapi masalah dalam mempelajari kemahiran Matematik yang semakin 

sukar semasa melanjutkan pelajaran yang lagi mendalam.  

Selain itu, pengkaji mendapati bahawa pengajaran yang berasaskan kaedah 

hafalan dan latih tubi sahaja tidak dapat memotivasi dan menarik minat murid untuk 

belajar. Menurut kajian oleh Alhaadi Ismail & Norimah Zakaria (2018), salah satu 

faktor yang mempengaruhi motivasi murid adalah guru. Berdasarkan analisis kajian, 

murid suka akan pengajaran guru yang menyediakan dan melaksanakan pelbagai 

aktiviti di dalam bilik darjah. Jika guru hanya mengajar murid Matematik dengan 

menggunakan hafalan, pengajaran akan menjadi tidak bermakna apabila murid tidak 

faham konsep. Motivasi untuk belajar semakin mengurang sehingga hilang minat 

untuk belajar Matematik. Impaknya, pencapaian murid semakin merosot apabila murid 

tidak dapat menguasai kemahiran asas Matatematik. Murid akan menghadapi masalah 

dalam mempelajari kemahiran Matematik yang semakin sukar semasa melanjutkan 

pelajaran yang lagi mendalam.  

Ketidakfahman konsep dan pendekatan pengajaran yang berpusatkan guru 

selalu menjadi faktor utama berlakunya penurunan minat dan motivasi murid untuk 

belajar. Kekeliruan untuk memahami konsep Matematik dan pengajaran guru yang 

membosankan akan menyebabkan kehilangan minat murid terhadap Matematik dan 

seterusnya menyebabkan murid hilang motivasi untuk belajar Matematik. Sebaliknya, 

apabila minat terhadap pembelajaran Matematik ditingkatkan, maka motivasi untuk 

belajar juga dapat ditingkatkan. Dengan motivasi dan minat untuk belajar yang tinggi, 

tahap prestasi murid dalam pembelajaran Matematik akan meningkat. Jelaslah bahawa 

begitunya pentingnya minat dan motivasi murid dalam pembelajaran. 

Motivasi menjadi penyumbang pencapaian pembelajaran kerana motivasi 

adalah faktor yang sangat penting untuk mendorong murid untuk belajar. Motivasi 

dapat mendorong murid mempunyai aspirasi dan keinginan yang tinggi untuk belajar 

dan memahami sesuatu perkara. Motivasi yang rendah akan menyebabkan murid 

hilang keinginan untuk berusaha dan enggan melibatkan diri secara aktif dalam 

penerokaan dan pembelajaran. Zainuddin & Perera (2017) menyatakan bahawa murid 

yang mempunyai motivasi sentiasa berusaha mencari kaedah demi mencapai matlamat 

tanpa dipengaruhi oleh faktor sekeliling. Dalam pembelajaran, motivasi murid yang 

tinggi sangat penting untuk memastikan wujudnya perasaan ingin belajar terhadap 

subjek itu dalam diri mereka (Rohaiza Akma, 2014).  

Kesediaan belajar bergantung pada motivasi yang sesuai, maka motivasi 

adalah penting untuk menggerakkan pembelajaran (Alhaadi Ismail & Norimah 

Zakaria, 2019). Setiap individu boleh dimotivasi secara intrinsik atau ekstrinsik. 

Faktor-faktor motivasi intrinsik dan ekstrinsik dapat mempengaruhi tahap motivasi 

murid dalam pembelajaran Matematik. Deci Ryan (1985) menyatakan bahawa 

manusia bermotivasi intrinsik apabila mereka mempunyai persepsi diri mereka 

berkebolehan dan boleh membuat keputusan sendiri. Murid yang bermotivasi intrinsik 

tinggi dapat meneruskan proses pembelajaran tanpa paksaan atau ganjaran. Golongan 

ini biasanya bermotivasi untuk belajar demi kepuasan diri sendiri dan bukannya 

mengharapkan sebarang ganjaran. Mereka akan berusaha dengan bersungguh-sungguh 

untuk memahami sesuatu mata pelajaran yang dipelajari secara mendalam (Lawson, 

Fazey & Fazey, 2006).  

Murid yang bermotivasi intrinsik akan menentukan matlamat dan berusaha 

untuk mencapainya manakala murid yang bermotivasi ekstrinsik tidak menganggap 

diri mereka berkebolehan kerana tingkah laku mereka dikawal oleh orang lain. Mereka 

sentiasa melakukan sesuatu demi mendapat faedah dan bukannya sebab keinginan 

sendiri. Pelajar yang bermotivasi ekstrinsik selalu berfikir tentang pendapat guru jika 

kerja yang mereka lakukan tidak memuaskan (Alhaadi Ismail & Norimah Zakaria, 

2019). Motivasi terdiri daripada dorongan dan minat untuk melakukan sesuatu 

sehingga mencapai matlamat. Apabila minat murid terhadap Matematik semakin 

mengurang, motivasi akan menyebabkan mereka berusaha menghindari perasaan tidak 

suka itu. Murid akan menjadi tidak berminat dan tidak bermotivasi terhadap 

Matematik. Oleh itu, motivasi dapat dirangsang oleh faktor luaran. Rehan Mohd Taha 

(2008) merumuskan faktor intrinsik paling mempengaruhi dalam memberi motivasi 

berbanding dengan faktor ekstrinsik dan faktor persekitaran dalam kajian beliau. Hal 

ini telah disokong oleh Roghdaryanti (2019) bahawa motivasi instrinsik lebih 

mempengaruhi murid berbanding motivasi ekstrinsik. 

Murid yang mempunyai motivasi yang kuat lebih bersemangat dan aktif dalam 

pembelajaran. Dengan motivasi yang semakin kurang, murid tidak memberi usaha 

dalam pembelajaran dan tidak suka untuk melibatkan diri dalam aktiviti pembelajaran. 

Mereka biasa akan duduk termenung atau menggunakan pelbagai alasan untuk 

mengelakkan diri dalam pembelajaran. Menurut Azizi Yahaya (2004), terdapat ramai 

murid yang berprestasi rendah dalam pembelajaran mempunyai motivasi yang rendah. 

Mereka tidak mempunyai dorongan untuk memberi kesungguhan dalam pembelajaran 

Matematik. Apabila motivasi mereka semakin mengurang, mereka tidak akan 

mempunyai dorongan untuk belajar seterusnya menjejaskan akademik mereka. 

Senario ini telah disokong oleh kajian Siti Nazurana K., etc (2019) yang mendapati 

bahawa motivasi murid menjadi penyumbang terhadap permasalahan literasi 

membaca dalam kalangan murid rendah pencapaian Bahasa Melayu.  

Tahap motivasi belajar mungkin berbeza mengikut faktor demografi jantina. 

Walaupun laporan OECD (2019) menunjukkan jurang pencapaian murid berdasarkan 

jantina semakin mengecil dalam PISA 2018, namun masih terdapat sesetengah kajian 

yang melaporkan wujudnya perbezaan yang signifikan tahap motivasi dalam 

pembelajaran Matematik antara jantina. Dapatan kajian Sartawi et al. (2012) 

menunjukkan motivasi murid perempuan adalah jauh lebih tinggi dari murid lelaki. 

Menurut Rohaiza (2014), terdapat perbezaan tahap motivasi intrinsik mengikut jantina 

manakala tidak terdapat perbezaan tahap motivasi ektrinsik mengikut jantina. Kajian 

oleh Mohamed Illiyas B. (2017) pula menunjukkan bahawa tidak terdapat perbezaan 

yang signifikan tahap minat murid terhadap Matematik berdasarkan jantina.  

Menurut Ratnawati Bakarudin (2007), terdapat perbezaan yang signifikan dari 

segi motivasi intrinsik dan motivasi ekstrinsik dalam kalangan pelajar yang 

mempunyai pencapaian akademik yang tinggi dan rendah tetapi tiada korelasi antara 

pencapaian akademik pelajar dengan motivasi ekstrinsik. Walau bagaimanapun 

terdapat korelasi antara pencapaian akademik dengan motivasi intrinsik. Dalam hal 

ini, Ahmad Alhassora, Abu, & Abdullah (2017) menyatakan bahawa jantina bukanlah 

faktor yang menjadi penghalang kepada peningkatan tahap pencapaian matematik 

melainkan faktor murid itu sendiri yang kurang bermotivasi, kurang berminat, 

tanggapan negatif terhadap matematik dan juga tidak menguasai asas matematik 

dengan baik. 

Tahap minat murid terhadap Matematik sentiasa dikaitkan dengan motivasi 

murid dalam pembelajaran Matematik. Menurut hasil kajian yang dijalankan oleh 

Muhamad Ikbal (2011), motivasi mempunyai hubungan yang positif dengan minat. 

Apabila mendapati minat dan motivasi murid untuk belajar adalah pada tahap yang 

rendah, guru harus sentiasa memberi motivasi secukupnya kepada murid bagi 

mendorong mereka untuk belajar. Tindakan ini dipercayai dapat memberi kesan positif 

terhadap pembelajaran murid dalam pembelajaran Matematik kerana motivasi 

merupakan faktor penggerak utama terhadap seseorang murid untuk belajar. 

Pemupukan minat dapat membutuhkan gerakan dan dorongan untuk mencapai 

matlamatnya (A. Fauziah & Samsul, 2017). Seseorang yang mempunyai minat dan 

bermotivasi untuk belajar akan tertarik dalam pembelajaran dan berusaha sehingga 

mencapai hasil pembelajaran yang yang disasarkan.  

Pengajaran dan pembelajaran yang dapat membangkitkan minat murid 

sehingga mereka dapat mencapai prestasi pembelajaran yang optimum seterusnya 

dapat meningkatkan motivasi belajar pelajar. Motivasi instrinsik, keseronokan (minat) 

merupakan faktor peramal yang mempengaruhi prestasi murid dalam akademik 

(Roghdaryanti, 2019). Justeru, satu kajian tinjauan dijalankan bagi mengukur tahap 

minat dan motivasi murid dalam pembelajaran Matematik, perbezaan motivasi 

berdasarkan jantina dan hubungan antara dua pemboleh ubah ini. 

1.3 Pernyataan Masalah 

Minat dan motivasi belajar sering dihubungkait dengan pencapaian murid. 

Minat untuk belajar menjadi penyumbang tahap motivasi. Dalam proses pembelajaran, 

minat adalah pergerakan awal bagi pelajar dalam pembelajaran yang dapat digunakan 

untuk mencapai tujuan yang diinginkan.  

Keseronokan dan kefahaman merupakan aspek paling minat utama dalam 

pembelajaran. Apabila murid berasa bosan, minat untuk belajar akan semakin menurun 

sehingga hilang motivasi untuk belajar. Dengan motivasi belajar yang rendah, murid 

hilang naluri dan minat untuk belajar sesuatu sehingga faham. Pencapaian mereka 

dalam Matematik tidak akan meningkat sebaik sahaja motivasi tidak ditingkatkan. 

Sebaliknya, jika murid memahami konsep Matematik dengan baik, keyakinan mereka 

bertambah, minat untuk belajar Matematik dapat ditingkatkan. Sebaik sahaja minat 

dtingkatkan, kesungguhan dalam pembelajaran diberi, motivasi intrinsik murid dapat 

ditingkatkan. Jelaslah bahawa faktor minat dapat mempengaruhi motivasi murid 

dalam Matematik. 

Tidak dinafikan bahawa minat dan motivasi untuk belajar Matematik 

merupakan elemen yang menentukan keberkesanan pembelajaran Matematik 

walaupun mata pelajaran ini sering dianggap sukar dan membosankan. Dengan adanya 

minat yang tinggi terhadap Matematik, murid berkeinginan untuk berusaha meneroka 

dan memahami konsep Matematik secara mendalam seterusnya mendapat keputusan 

yang cemerlang dalam peperiksaan Matematik.  

Sehubungan dengan itu, tahap minat dan tahap motivasi untuk belajar 

Matematik dalam kalangan murid sekolah daerah Kluang masih belum diketahui 

walaupun mata pelajaran ini merupakan mata pelajaran teras dalam sistem pendidikan. 

Maka, terdapat satu keperluan kepada pengkaji untuk mengenal pasti tahap minat 

terhadap mata pelajaran Matematik dan motivasi untuk belajar Matematik dalam 

kalangan murid untuk dijadikan sebagai bahan rujukan kepada para guru Matematik 

terutamanya di Kluang dalam merancang dan melaksanakan aktiviti pengajaran dan 

pembelajaran Matematik yang berupaya untuk meningkatkan lagi tahap minat dan 

motivasi dalam diri murid untuk melibatkan diri secara aktif dalam proses 

pembelajaran Matematik serta dapat mendorong mereka untuk meningkatkan lagi 

prestasi mata pelajaran Matematik. 

1.4 Objektif Kajian 

Kajian ini memfokuskan kepada beberapa objektif. Antara objektif kajian ini 

adalah untuk: 

a) Mengkaji tahap minat murid terhadap mata pelajaran Matematik di sekolah rendah 

daerah Kluang.  

b) Mengkaji tahap motivasi untuk belajar Matematik murid di sekolah rendah daerah 

Kluang. 

c) Mengkaji tahap motivasi untuk belajar Matematik murid di sekolah rendah daerah 

Kluang berdasarkan jantina. 

d) Mengkaji hubungan antara minat terhadap mata pelajaran Matematik dengan 

motivasi murid untuk belajar Matematik di sekolah rendah daerah Kluang. 

 

1.5 Persoalan Kajian 

Kajian ini juga membentuk kepada beberapa persoalan yang penting. Antara 

persoalan kajian yang terbentuk dalam kajian ini adalah seperti berikut: 

a) Apakah tahap minat murid terhadap mata pelajaran Matematik di sekolah rendah 

daerah Kluang? 

b) Apakah tahap motivasi untuk belajar Matematik murid di sekolah rendah daerah 

Kluang? 

c) Adakah terdapat perbezaan yang signifikan antara tahap motivasi intrinsik murid 

untuk belajar Matematik berdasarkan jantina?  

d) Adakah terdapat perbezaan yang signifikan antara tahap motivasi ekstrinsik murid 

untuk belajar Matematik berdasarkan jantina?  

e) Adakah terdapat perbezaan yang signifikan antara tahap motivasi murid untuk 

belajar Matematik berdasarkan jantina?  

f) Adakah terdapat hubungan antara minat terhadap mata pelajaran Matematik 

dengan motivasi murid untuk belajar Matematik di sekolah rendah daerah Kluang? 

1.6 Hipotesis Kajian 

Berdasarkan kepada objektif dan persoalan kajian yang dinyatakan, hipotesis 

kajian yang terbentuk dalam kajian ini adalah seperti berikut: 

a) HO1: Tidak terdapat perbezaan yang signifikan antara tahap motivasi intrinsik 

murid untuk belajar Matematik berdasarkan jantina. 

b) HO2: Tidak terdapat perbezaan yang signifikan antara tahap motivasi ekstrinsik 

murid untuk belajar Matematik berdasarkan jantina. 

c) HO3: Tidak terdapat perbezaan yang signifikan antara tahap motivasi murid untuk 

belajar Matematik berdasarkan jantina. 

d) HO4: Tidak terdapat hubungan yang signifikan antara minat dan motivasi untuk 

belajar dalam pembelajaran Matematik di sekolah rendah daerah Kluang. 

1.7 Kepentingan Kajian 

Pemupukan minat yang tinggi terhadap mata pelajaran Matematik akan 

meningkatkan tahap motivasi murid untuk belajar Matematik. Tahap motivasi yang 

tinggi akan membantu murid dalam meningkatkan pencapaian mereka dalam 

pembelajaran Matematik. Namun, tahap minat yang rendah akan menyebankan 

motivasi murid untuk belajar semakin mengurang sehingga menjejaskan pelajaran 

mereka. justeru, kajian ini penting untuk menguji pemboleh ubah iaitu minat terhadap 

mata pelajaran Matematik yang dijangkakan akan mempengaruhi motivasi murid 

untuk belajar Matematik. Kajian ini mempunyai beberapa kepentingan lain kepada 

pihak-pihak tertentu iaitu pelajar, guru, pihak sekolah, Kementerian Pelajaran 

Malaysia (KPM) dan penyelidik. 

1.7.1 Pelajar 

Kajian ini memainkan peranan penting dalam membantu murid untuk sedar 

dan mengesan punca berpencapaian rendah dalam Matematik iaitu tahap motivasi diri 

dan minat untuk belajar Matematik. Murid dapat lebih memahami diri secara lanjut 

dan mengesan faktor kelemahan diri. Apabila kelemahan dari aspek motivasi dikesan, 

ahli keluarga murid turut boleh menggalak dan mendorong murid meningkatkan 

pencapaian Matematik melalui motivasi ekstrinsik seperti ganjaran dan pujian.  

Di samping itu, kajian ini juga diharap dapat memberi gambaran yang baru dan 

jelas kepada murid yang bertanggapan negatif bahawa mata pelajaran Matematik 

sangat susah. Dapatan kajian boleh dijadikan panduan kepada murid untuk mengubah 

sikap dan persepsi dan seterusnya lebih berminat akan mata pelajaran Matematik. 

Dengan penjelasan pesepsi terhadap Matematik, minat mudah dipupuk seterusnya 

memotivasikan murid untuk belajar Matematik. 

1.7.2 Guru 

Para guru khususnya guru Matematik boleh merujuk dapatan kajian ini dalam 

persediaan dan perancangan aktiviti PdPc bagi menghasilkan proses pengajaran dan 

pembelajaran yang lebih berkesan. Dengan pelbagai pendekatan pengajaran yang 

bersesuaian dengan murid dan menarik, tahap minat dan motivasi murid dapat 

ditingkatkan. Dengan ini, pengajaran dan pembelajaran Matematik yang 

memfokuskan perangsangan dan peningkatan minat dan motivasi murid, pencapaian 

Matematik juga dapat ditingkatkan. Selain itu, kajian ini juga dapat memberi input dan 

kesedaran kepada guru untuk bertindak sebagai pemacu transformasi kurikulum dalam 

memartabatkan profesion pendidikan. Guru dapat memahami peranan mereka dalam 

hubungan antara minat dan motivasi murid dalam pembelajaran secara mendalam. 

Guru boleh membuat refleksi tentang strategi yang digunakan dalam PdPc berdasarkan 

dapatan kajian faktor intrinsik dan ekstrinsik. 

1.7.3 Sekolah 

Kajian ini juga penting bagi sekolah untuk mengenal pasti tahap minat dan 

motivasi murid dalam pembelajaran Matematik dengan jelas. Pihak sekolah boleh 

menggunakan hasil kajian sebagai rujukan untuk mengadakan program intervensi 

yang sesuai bagi meningkatkan minat dan motivasi murid dalam pembelajaran 

Matematik. Selain itu, dapatan kajian juga boleh digunakan oleh pihak pentadbir 

sekolah dalam memantau pengajaran guru Matematik di sekolah bagi menentukan 

kesesuaian aktiviti pembelajaran yang dijalankan oleh guru. Pihak sekolah juga dapat 

meninjau perspektif murid terhadap pembelajaran Matematik seterusnya menjadikan 

hasil kajian sebagai panduan untuk mata pelajaran lain.  

Lantaran itu, kajian ini juga dapat memberi kesedaran kepada pihak sekolah 

untuk meningkatkan kualiti guru dari aspek pedagogi pengajaran. Pelbagai kursus 

yang berkaitan dengan pedagogi dan pendekatan boleh diadakan kepada guru bagi 

meningkatkan minat dan motivasi murid untuk belajar. 

1.7.4 Kementerian Pelajaran Malaysia 

Dapatan yang diperoleh dalam kajian ini boleh digunakan oleh Kementerian 

Pelajaran Malaysia untuk mengambil tindakan dan intervensi yang sesuai untuk 

merangsang minat dan motivasi murid terutamanya golongan murid yang lemah dalam 

pembelajaran Matematik. Data kajian juga boleh digunakan sebagai rujukan untuk 

merangka sukatan pelajaran atau aktiviti-aktiviti mata pelajaran Matematik khasnya 

Tahun 5 pada masa depan. 

1.7.5 Penyelidik 

Dapatan kajian boleh digunakan sebagai panduan dan rujukan kepada 

penyelidik lain yang berminat membuat kajian lanjutan mengenai hubungan minat 

dengan motivasi murid dalam Matematik di semua peringkat persekolahan. Kaedah 

dan instrumen untuk meninjau tahap minat dan motivasi murid juga boleh dijadikan 

sebagai rujukan untuk para pengkaji. Penyelidik yang ingin menjalankan kajian 

mengenai tahap minat dan motivasi murid dalam pembelajaran Matematik dari 

perspektif lain juga boleh merujuk kajian ini.  

 

Semoga dapatan kajian ini dapat menyumbang kepada semua pihak untuk 

memurnikan subjek Matematik kea rah pelaksanaan yang lebih cemerlang dan 

sempurna. 

1.8 Kerangka Teori 

Kajian ini dijalankan berdasarkan kerangka Teori Penentuan Kendiri dan Teori 

Motivasi Pencapaian.  

1.8.1 Teori Penentuan Kendiri  

Teori Penentuan Kendiri adalah kerangka yang luas untuk memahami motivasi 

intrinsik, motivasi ekstrinsik autonomi dan kesejahteraan psikologi. Teori makro 

motivasi ini menganggap manusia secara semula jadi cenderung terhadap 

pertumbuhan dan integrasi psikologi, dan seterusnya terhadap pembelajaran dan 

perhubungan dengan orang lain. Menurut Ryan, Ryan, Di Domenico, & Deci (2019), 

Teori Penentuan Kendiri menyatakan bahawa seseorang memerlukan sokongan tiga 

keperluan psikologi asas iaitu autonomi, kecekapan dan hubungan demi memupuk 

kesejahteraan dan kesihatan.  

Teori Penentuan Kendiri adalah berkaitan dengan motivasi intrinsik yang 

berdasarkan kepuasan berkelakuan "demi kepentingannya sendiri".  Deci & Ryan 

(1985) berpendapat bahawa penentuan kendiri ialah keperluan untuk membuat pilihan 

sendiri dalam apa sahaja perkara yang hendak dilakukan. Segala tindakan yang dibuat 

oleh seseorang itu sepatutnya menunjukkan keinginannya dan bukan disebabkan 

ganjaran atau tekanan dari luar. Kegiatan bermain, penerokaan dan rasa ingin tahu 

yang dihasilkan menunjukkan contoh tingkah laku yang dimotivasikan secara 

intrinsik, kerana kegiatan ini tidak bergantung pada insentif atau tekanan luaran, 

melainkan memberikan kepuasan dan kegembiraan mereka sendiri. Teori ini 

menjelaskan bagaimana faktor seperti ganjaran, kawalan interpersonal, dan 

penglibatan ego dapat mempengaruhi motivasi dan minat intrinsik. Keperluan 

psikologi asas iaitu sokongan kompetensi dan autonomi memainkan peranan penting 

dalam memupuk motivasi intrinsik.  

Kompetensi boleh ditakrifkan sebagai kepercayaan diri iaitu keupayaan untuk 

menunjukkan prestasi terbaik dalm melakukan sesuatu aktiviti (Deci & Ryan, 2006). 

Terdapat lima ciri-ciri kompetensi iaitu motif, traits, konsep kendiri, pengetahuan dan 

kemahiran. Dalam hubungan antara keperluan kompetensi dan motivasi intrinsik, 

tindak balas positif terhadap tingkah laku akan membawa kepada kepuasan murid 

dengan keperluan kompetensi seterusnya meningkatkan motivasi intrinsik. 

Sebaliknya, motivasi intrinsik akan dihalang kerana tindak balas negatif terhadap 

tingkah laku akan mengurangkan kepuasan murid terhadap kecekapan.  

Menurut Deci & Ryan (2006), autonomi sangat penting dalam membina 

motivasi intrinsik. Keperluan autonomi memberi fokus kepada perasaan murid untuk 

bertindak mengikut kesedaran diri (minat dan nilai), kehendak, dan individu sebagai 

penyebab utama tingkah laku mereka sendiri. Motivasi intrinsik akan menurun apabila 

individu melakukan sesuatu disebabkan pengaruh luaran seperti ganjaran, ancaman, 

paksaan, penilaian, tarikh akhir dan sebagainya. Sementara itu, apabila murid diberi 

peluang untuk memilih atau membuat keputusan, mereka berasa sendiri mempunyai 

kebebasan untuk melakukan sesuatu mengikut minat mereka. Dengan demikian, 

motivasi intrinsik murid dapat ditingkatkan dengan peningkatan minat. Mereka 

menjadi lebih yakin untuk menunjukkan prestasi sendiri (Deci & Ryan, 2000).  

Teori ini juga berkaitan dengan motivasi ekstrinsik dalam pelbagai bentuknya, 

dengan sifat, penentu, dan akibatnya. Bertentangan dengan motivasi intrinsik, motivasi 

ekstrinsik adalah berkaitan dengan tingkah laku yang dilakukan dengan alasan selain 

daripada kepuasan mereka. Berdasarkan Rajah 1, terdapat empat jenis motivasi 

ekstrinsik. Jenis pertama ialah tingkah laku yang diatur secara luaran iaitu tingkah laku 

yang didorong oleh ganjaran dan hukuman yang dikenakan secara luaran dan 

merupakan bentuk motivasi yang biasanya dialami sebagai terkawal dan tidak 

autonomi.  

Jenis kedua ialah peraturan tingkah laku introjektif. Peraturan introjected 

berkenaan motivasi ekstrinsik yang memiliki sebahagiannya diinternalisasi di mana 

tingkah laku diatur oleh penghargaan dalaman harga diri untuk berjaya dan bagi 

mengelakkan kegelisahan, rasa malu atau rasa bersalah atas kegagalan. Menurut Ryan 

(1982), dalam kegiatan akademik, peraturan introjected selalu melibatkan ego di mana 

harga diri bergantung pada hasil, menghasilkan peraturan yang "dikendalikan secara 

dalaman". Deci and Ryan (2001) menyatakan bahwa kelakuan biasanya disebabkan 

oleh penghargaan sendiri dan pujian ego atas pengambil bahagian atau sumbangan 

dalam perkara tertentu. Ini adalah jenis kelakuan dimana individu berasa dimotivasi 

untuk menunjuk kemampuan sendiri untuk mengekal tahap nilai sendiri. 

Jenis ketiga ialah peraturan melalui pengenalpastian yang memfokuskan 

bentuk motivasi ekstrinsik yang lebih didorong secara autonomi. Motivasi ini 

melibatkan penghargaan dan penilaian tujuan atau peraturan secara sedar sehingga 

tindakan tersebut diterima sebagai kepentingan diri. Jenis keempat ialah peraturan 

bersepadu yang merupakan jenis motivasi ekstrinsik yang paling autonomi. Motivasi 

bersepadu berkongsi kualiti dengan motivasi intrinsik tetapi masih diklasifikasikan 

sebagai ekstrinsik kerana gol yang ingin dicapai adalah demi faktor luaran dan 

bukannya keseronokan atau minat terhadap perkara tersebut. 

Rajah 1.1 Taxanomi Motivasi berdasarkan Teori Penentuan Kendiri 

Rajah 1.1 menjelaskan proses tingkah laku bermotivasi ekstrinsik dapat diubah 

menjadi tingkah laku yang diatur secara intrinsik. Menurut Ng et al. (2016), proses 

'internalisasi' boleh berlaku sekiranya intervensi yang disasarkan diterapkan pada 

individu dengan profil yang berbeza. Teori penentuan kendiri memfokuskan pada 

minat atau motivasi intrinsik sebagai pemacu utama pembelajaran kendiri. Dalam 

kajian ini, tahap minat, faktor intrinsik dari segi kompetensi dan autonomi serta faktor 

ekstrinsik yang mempengaruhi tahap motivasi murid dalam pembelajaran Matematik 

telah dikaji. Apabila kompetensi dan autonomi diberikan kepada murid, minat murid 

terhadap Matematik dapat ditingkatkan. Mereka berasa terdorong dan bermotivasi 

untuk tekun belajar demi mendapat pencapaian Matematik yang cemerlang. Dalam 

kajian ini, faktor motivasi ekstrinsik memfokuskan motivasi ekstrinsik jenis peraturan 

tingkah laku secara luaran, peraturan introjektif dan peraturan melalui pengenalan diri. 

1.8.2 Teori Motivasi Pencapaian  

Menurut McClelland (1961), motivasi pencapaian merupakan dorongan 

dalaman yang ditimbulkan dalam setiap individu sejak kecil lagi demi mencapai 

kejayaan. Motivasi pencapaian mempunyai hubungan yang rapat dengan motivasi 

intrinstik (McClelland, 1965). Dengan adanya motivasi, seseorang akan terdorong 

untuk berusaha demi mencapai sesuatu matlamat. Setiap tingkah laku mempunyai 

motif (McClelland, 1975). Motif sebenarnya timbul kerana keperluan. Kewujudan 

keperluan ini menimbulkan motif, iaitu kekuatan dalaman yang mendorong dan 

mengarahkan tingkah laku individu untuk memenuhi keperluan ini. 

McClelland telah menyenaraikan tiga jenis keperluan iaitu keperluan untuk 

pencapaian, keperluan untuk kuasa dan keperluan untuk hubungan kesan yang 

didorong oleh pengalaman dan budaya dalam kehidupan. Dalam kajian ini, pengkaji 

telah memberi fokus kepada keperluan untuk pencapaian (nAch) kerana keperluan ini 

merupakan dorongan dalam diri murid untuk mencapai kejayaan dalam pembelajaran. 

Dalam konteks kajian ini, dorongan hasil daripada keperluan untuk pencapaian ini 

akan membantu individu untuk berusaha dengan bersungguh-sungguh demi mencapai 

kejayaan dalam pembelajaran Matematik. Oleh itu, motivasi pencapaian boleh dirujuk 

sabagai satu tingkah laku untuk dirangsang demi mencapai kecemerlangan. Pendapat 

McClelland (1961) ini selaras dengan Atkinson (1965), yang menyatakan motivasi 

pencapaian melibatkan tenaga dalaman yang dapat menggerakkan tindakan seseorang 

ke arah kejayaan. 

McClelland (1978) dalam Abdul Rahman (1997) menegaskan bahawa 

seseorang yang bermotivasi pencapaian tinggi mempunyai prestasi yang tinggi. 

Golongan ini mempunyai keinginan untuk menempuh halangan dan sanggup 

bertungkus lumus berusaha untuk melakukan sesuatu tugas dengan baik. Murid yang 

mempunyai tahap keperluan pencapaian yang tinggi sentiasa membuat pilihan positif 

dan bersemangat ketika belajar kerana mereka percaya tindakan ini bermakna kepada 

diri sendiri seterusnya dapat memuaskan keperluan mereka. Mereka juga selalu 

menetapkan matlamat yang mencabar dan melakukan sesuatu dengan lebih 

bertanggungjawab. Justeru, disebabkan kewujudan motivasi pencapaian, seseorang 

akan mempunyai harapan untuk kejayaan dan ketakutan untuk kegagalan dalam diri 

mereka. Rajah 1.2 merupakan teori kerangka bagi Teori Motivasi Pencapaian 

McCelland. 

Rajah 1.2 Kerangka Teori Motivasi Pencapaian McClelland 

 

1.9 Kerangka Konsep 

Kerangka konsep dapat menunjukkan hubungan antara kedua-dua pemboleh 

ubah bersandar dan pemboleh ubah tidak bersandar dengan jelas. Kerangka konsep ini 

memfokuskan kepada konsep dari segi minat murid dalam pembelajaran Matematik 

yang memberi kesan kepada motivasi murid dalam pembelajaran Matematik. Pengkaji 

telah mengkaji faktor demografi seperti jantina yang dijangka mempengaruhi motivasi 

untuk belajar dalam Matematik. 

Berdasarkan Rajah 1.3, minat murid dalam pembelajaran Matematik 

merupakan pemboleh ubah bebas dalam kajian ini manakala motivasi belajar adalah 

pemboleh ubah bersandar. Minat murid dalam pembelajaran Matematik yang merujuk 

kepada kecenderungan dan kesediaan untuk belajar dalam pembelajaran Matematik 

bertindak sebagai pemboleh ubah bebas kerana ia merupakan fakotr yang mungkin 

menjadi penggerak terhadap murid seterusnya mempengaruhi tahap motivasi murid 

dalam pembelajaran Matematik. Faktor-faktor intrinsik dan ekstrinsik yang 

mempengaruhi tahap motivasi juga dikenal pasti. 

Keperluan Afiliasi 

Keperluan Kuasa 

Keperluan Pencapaian Pencapaian Murid 

dalam Matematik 

MOTIVASI 

Rajah 1.3 Kerangka Konsep 

 

1.10 Skop Kajian 

Kajian ini merangkumi 4 skop kajian termasuk objektif, subjek, keputusan dan 

tempoh masa. 

1.10.1 Objektif 

Kajian kuantitatif ini menggunakan kaedah tinjauan. Soal selidik digunakan 

sebagai alat pengumpulan data. Terdapat dua jenis pemboleh ubah tidak bersandar (IV) 

iaitu tahap minat terhadap mata pelajaran Matematik. Pemboleh ubah bersandar (DV) 

dalam kajian ini ialah tahap motivasi murid untuk belajar Matematik. Kajian ini juga 

mengkaji pengaruh faktor demografi murid iaitu jantina terhadap motivasi murid 

untuk belajar Matematik. 

1.10.2 Subjek 

Kajian ini dijalankan di 6 buah sekolah rendah di Daerah Kluang, Johor. 3 buah 

sekolah dari bandar dan 3 buah sekolah dari luar bandar dipilih. Instrumen kajian 

diedarkan kepada sekolah yang terpilih sahaja bagi menguji tahap minat dan motivasi 

Motivasi belajar 

¶ Intrinsik 

¶ Ektrinsik 

Minat murid terhadap 

Mata Pelajaran 

Matematik  

 

Faktor Demografi 

¶ Jantina 

murid untuk belajar Matematik. Sampel kajian dipilih dengan menggunakan kaedah 

persampelan bertujuan iaitu semua murid Tahun 5 dari sekolah yang terpilih. 

1.10.3 Keputusan 

Aplikasi Statistical Packages for Sosial (SPSS) versi 20.0 dan Microsoft Excel 

digunakan dalam kajian ini bagi menganalisis data yang dikumpulkan. 

1.10.4 Tempoh masa 

Untuk mengumpul data dari sekolah yang terpilih, kajian ini mngambil masa 

lebih kurang 2 hingga 3 minggu. Tempoh yang digunakan untuk menganalisis data 

adalah antara 3 hingga 4 minggu. Kajian kuantitatif yang melibatkan analisis deskriptif 

dan inferensi ini dijangkakan tidak menggunakan masa yang lebih pendek berbanding 

dengan kajian kualitatif. 

1.11 Limitasi Kajian 

Semasa menjalankan kajian ini, pengkaji telah menghadapi masalah capaian 

borang soal selidik kepada murid di sekolah rendah. Disebabkan penutupan sekolah 

akibat pandemik COVID-19, pengkaji menghadapi kesulitan dalam proses 

pengumpulan data. Pengkaji perlu mempertimbangkan alternatif bagi capaian borang 

soal selidik kepada murid bagi mengumpul data daripada murid. Untuk menyelesaikan 

batasan ini, pengkaji telah menggunakan soal selidik dalam talian melalui Google 

Form. Kelemahan borang soal selidik dalam talian ini adalah bilangan soal selidik 

yang diterima adalah kurang daripada bilangan soal selidik yang diagihkan kerana 

bukan semua sampel kajian yang terlibat mempunyai gadget elektronik untuk 

menjawab soal selidik dalam talian. 

Disebabkan Perintah Kawalan Pergerakan (PKP) dijalankan di seluruh negara, 

saiz sampel hanya melibatkan 6 buah sekolah rendah di daerah Kluang. Responden 

tertumpu pada murid dari Sekolah Rendah Jenis Kebangsaan Cina. Hasil kajian ini 

adalah terhad daripada murid yang menjawab soal selidik sahaja dan kurang sesuai 

digeneralisasikan untuk murid di seluruh daerah kerana tidak menggambarkan 

keseluruhan daerah Kluang.  

Tambahan pula, jarang terdapat kajian yang mengkaji kaitan antara minat dan 

motivasi murid untuk belajar. Pengkaji menghadapi batasan ketika merujuk kajian-

kajian lepas. Oleh itu, pengkaji telah merujuk pelbagai sumber dan memberi fokus 

kepada minat dan motivasi murid dalam pembelajaran secara berasingan sebagai 

panduan pelaksanaan kajian ini. 

1.12 Definisi Istilah dan Operasional 

Dalam kajian yang dijalankan ini, beberapa definisi istilah dan konteks yang 

digunakan dalam kajian ini telah dihuraikan supaya dinyatakan secara khusus. 

1.12.1 Minat 

Minat bermaksud keinginan, kesukaan atau kecenderungan terhadap sesuatu. 

Seseorang itu akan mmemberi perhatian atau cenderung kepada sesuatu yang mereka 

gemar. Minat merupakan salah satu dimensi sikap di mana sikap boleh dilihat melalui 

tingkah laku seseorang (Liong Khon Tai, 1997). Horrmby (2000) pula berpendapat 

bahawa minat adalah kecenderungan memberikan tumpuan dan menimbulkan rasa 

ingin tahu. Syaza, Sharini & Asmawati (2014) mengemukakan bahawa minat dapat 

mendorong murid untuk berusaha sedaya upaya kerana minat boleh menjadi daya 

penggerak dan berpengaruh besar kepada individu terhadap sesuatu mata pelajaran.  

Dalam konteks kajian ini, minat merujuk kepada minat dalam pembelajaran 

Matematik iaitu kecenderungan dan kesediaan untuk memberi perhatian dalam 

pembelajaran Matematik PAK21. Murid yang berminat dalam bidang Matematik akan 

menaruh perhatian pembelajaran Matematik.  

1.12.2 Motivasi 

Menurut Faizal Mohamad T. T. (2019), perkataan motivasi berasal daripada 

perkataan Bahasa Inggeris iaitu motivation dan merupakan gabungan bagi motif 

(matlamat) dan usaha (tindakan). Menurut beliau, motivasi merujuk kepada sebab 

yang mendorong individu untuk melakukan sesuatu tindakan demi mencapai sesuatu 

motif. Kamus Dewan Bahasa dan Pustaka Edisi Keempat pula mendefinisikan 

motivasi sebagai keinginan atau semangat yang kuat pada diri individu untuk 

mendorongnya supaya memberi kesungguhan dalam melakukan sesuatu dengan penuh 

minat demi mencapai kejayaan. Robbins dan Judge (2007) memberi pengertian 

motivasi sebagai proses yang menjelaskan niat, arah dan ketekunan usaha untuk 

mencapai suatu tujuan. Dengan kata lain, motivasi boleh didefinisikan sebagai satu 

penggerak diri dalam hati atau dari luaran seseorang untuk melakukan sesuatu perkara 

tanpa dipaksa demi mencapai matlamat tertentu dengan berjaya.  

Dalam konteks kajian ini, motivasi merujuk kepada motivasi untuk belajar 

Matematik iaitu keinginan atau satu penggerak yang mampu memberi momentum dan 

dorongan secara dalam diri hati murd atau dari luaran murid untuk mempelajari konsep 

dan kemahiran asas Matematik dengan bersungguh-sungguh sehingga berjaya 

menguasai kemahiran tersebut.Punca motivasi adalah secara intrinsik dan ekstrinsik. 

a) Faktor intrinsik 

Motivasi intrinsik ialah dorongan dalaman seseorang dan minat untuk 

melakukan sesuatu tanpa dipengaruhi oleh faktor luaran. Individu yang bermotivasi 

intrinsik akan melakukan sesuatu yang timbul sepenuhnya dalam hati mereka secara 

sukarela demi keseronokan kepuasan dalaman walaupun tiada pengiktirafan. 

b) Faktor ekstrinsik 

Motivasi ekstrinsik ialah motivasi yang direkacipta oleh faktor luaran seperti 

peneguhan dan dendaan. Punca motivasi ekstrinsik daripada persekitaran (Woolfolk, 

2006). Menurut Lynch (2006), contoh motivasi ekstrinsik termasuklah ganjaran, 

pengiktirafan, persaingan dengan rakan, pengiktirafan, penilaian daripada pihak luar 

atau bagi mengelakkan hukuman. Dalam kajian ini, motivasi ektrinsik merujuk kepada 

ganajaran, pengiktirafan, pendekatan pengajaran guru dan pencapaian akademik. 

1.12.3 Pembelajaran  

Menurut Karnus Dewan Bahasa dan Pustaka Edisi Keempat (2005), 

pembelajaran bermaksud proses (kegiatan) belajar iaitu proses atau kegiatan 

memperoleh ilmu pengetahuan. Dalam konteks kajian ini, pembelajaran merujuk 

kepada proses menimba ilmu pengetahuan yang semasa belajar Matematik. 

Pencapaian murid adalah berdasarkan hasil pembelajaran murid dalam Matematik. 

1.13 Kesimpulan 

Bab 1 merangkumi pengenalan kepada kajian, latar belakang kajian, objektif 

kajian, persoalan kajian, kerangka konsep dan kerangka teori yang dibentuk bagi 

kajian ini. Latar belakang dan permasalahan yang wujud dalam senario minat dan 

motivasi belajar murid dalam pendidikan di Malaysia telah dibincangkan. Bahagian 

ini menjadi teras kepada pelaksanaan kajian yang bukan sahaja melihat tahap minat 

dan motivasi murid dalam pembelajarn dan persekitaran pembelajaran, tetapi turut 

melihat hubungan diantara kedua-dua perkara ini. Tujuan dan kepentingan kajian ini 

juga dijelaskan dalam bab ini. Sorotan kajian lepas akan dijelaskan dalam Bab 2. 

